KERSSANGDIENS:  Jesus, die rede vir kersfees
SETTING:

‘n Ma en ‘n kind sit op die verhoog bymekaar, die ma is besig om vir die kind die kersverhaal te vertel en dan vra die kind die volgende vraag vir die ma:

LIEDJIE:    Ere aan Hom -- Almal

KIND:  Mamma, hoekom het Jesus na die aarde toe gekom?
Ma begin vertel:

Lank gelede, was daar niks; daar was nie mense nie en daar was nie diere nie, ook nie blomme, bome, water of grond nie.  Daar was net mooi niks.  Toe dink God:  “Ek gaan ’n groot ronde aarde maak, en Ek gaan mense maak wat daarop bly en hulle gaan My liefhê en Ek gaan hulle liefhê”.  God maak toe die groot ronde aarde, maar alles was donker.  Eendag sê God:  “Laat daar lig wees”, en weet jy wat?  Daar was toe lig, pragtige helder lig.  So het God ook al die ander dinge gemaak.
Kleintjies sing :   Daar’s vissies in die water  
Gemeente sing:  Wie
God het toe besluit om die mens te maak, omdat Hy iemand op die mooi aarde wou hê om mee te kon praat.  Hy maak toe vir Adam en Eva en laat hulle bly in ’n baie mooi tuin wat Hy vir hulle gemaak het.  God was baie bly oor die mense wat Hy gemaak het.  
Eendag terwyl Adam en Eva so deur die tuin loop, kom daar ’n slang na Eva toe en vertel haar om nie na God te luister nie.  Eva het na die slang geluister en ’n vrug van die boom geëet wat sy nie mag gedoen het nie, en toe ook vir haar man Adam daarvan gegee om te eet.
God was baie hartseer omdat hulle nie na Hom geluister het nie, en jaag hulle toe uit hierdie pragtige tuin uit.
Omdat God die mens so liefhet, het Hy besluit om hulle genadig te wees en te red van die verkeerde ding wat hulle gedoen het.  Daarom stuur Hy toe Sy enigste Seun, Jesus, na die aarde toe.
Gemeente sing:  Die Heiland is gebore

(Maria gaan sit op die verhoog terwyl die gemeente sing)

Op ’n dag het ’n engel van die Here toe aan Maria verskyn met goeie nuus.  Die engel het vir haar ’n pragtige boodskap van die Here gebring wat sê:  “Kyk, jy gaan swanger word en ’n kindjie in die wêreld bring, en jy moet Hom Jesus noem.”  Sy was baie bly, want hierdie kindjie was baie spesiaal.  Hierdie kindjie was die Seun van God, wat mense sou kom red van die ewige dood.
(Maria en die engel gaan af, en Josef kom saam met haar op die verhoog op)
Een nag, toe dit tyd geword het vir die kindjie om gebore te word, was dit so stampvol van die mense, dat hierdie Kindjie in ’n stal gebore is.  Sy mamma het Hom in doeke toegedraai en in ’n kripbedjie neergelê.

(Maria en Josef gaan weer van die verhoog af)

Gemeente sing:  Kom kinders besing
                             Stille nag

’n Entjie verder van daar, het opgewonde engele vir die herders gaan vertel dat Jesus in ’n stal gebore is, en dat die herders moes gaan kyk na hierdie kosbare kindjie Jesus.

Gemeente sing:  Hoor die blye engele lied

Jesus het groot geword en baie wonderlike dinge gedoen, soos om mense gesond te maak en Hy het selfs mense lewendig gemaak.  Hy het vir die  mense vertel dat Hy God se Seun is, en dat hulle in Hom moet glo om hemel toe te kan gaan,  maar baie van hulle wou Hom nie glo nie.  
Hierdie mense het planne gemaak om Jesus dood te maak, want hulle was baie kwaad vir Hom oor die dinge wat Hy gesê het.  Die nag waarin hulle Hom gevang het om Hom dood te maak, het Jesus saam met Sy dissipels in ’n tuin met die naam Getsemane gesit.  Hy het vir hulle vertel dat hulle Hom almal daardie nag in die steek sal laat.  Petrus, een van Jesus se dissipels was hartseer oor wat Jesus gesê het, en sê vir Jesus:  “Al sal hulle U ook almal in die steek laat, ek sal U nooit in die steek laat nie.”  Maar Jesus het na hom gekyk en vir hom gesê: “Dit verseker Ek jou, vannag nog voordat die haan kraai, sal jy My drie maal verloën.  Petrus en die dissipels was baie hartseer dat Jesus so iets van hulle kon dink en het net hulle koppe geskud om dit wys dat dit nie so is nie.
Later die aand het die mense wat Jesus wou doodmaak Hom gevang en na die hoëpriester, Kajafas geneem.  Daar het hulle Jesus baie vrae gevra en probeer agterkom wat Hy nou eintlik gedoen het.  Daar was selfs mense wat leuens vertel het oor Jesus omdat hulle Hom wou doodhê.  Jesus het niks gesê oor al die leuens nie, en die hoëpriester Kajafas vra Hom toe of Hy dan niks te sê het nie.  Jesus het net stilgebly en Kajafas vra Jesus toe of Hy die Christus, die Seun van God is.  Jesus antwoord hom toe en sê: “ “Dit is soos u sê.  Van nou af sal julle die Seun van die mens sien waar Hy aan die regterhand van God sit en julle sal Hom sien kom op die wolke”.  
Dit het die hoëpriester baie kwaad gemaak.  Hy sê toe vir die mense: “Hy beledig God!  Ons hoef niks meer te hoor nie.  Wat dink julle daarvan?” “Hy moet doodgemaak word!”  het van die ander kerkleiers geantwoord. 
Toe die soldate Jesus na Kajafas se huis toe vat, het Petrus stilletjies agterna gegaan en buite by die bediendes gewag.  Hulle het om ’n vuurtjie gestaan, want dit was koud.  Toe kyk een van die diensmeisies na Petrus en sê:  “Was jy nie ook saam met daardie Man, Jesus, nie?”  “Ek weet nie waarvan jy praat nie”  het Petrus sommer vinnig geantwoord.  Toe loop hy daar weg,  maar ’n ander diensmeisie sê:   “Hierdie man was ook saam met Jesus”  Weer ’n keer het Petrus sy kop geskud. Later sê ’n man weer vir Petrus.  “Jy kan nie stry dat jy een van Jesus se mense is nie.  Toe skree Petrus:  “Ek sweer, ek ken daardie Man glad nie!”  Net toe hy dit sê, kraai daar ’n haan ( haan kraai) en Petrus onthou hoedat Jesus vroeër vir hom gesê het dat Hy Hom 3 maal sou verraai voor die haan kraai. 
Net op daardie oomblik bring die soldate Jesus daar verby.  Hy het omgedraai en lank na Petrus gekyk.  Toe het Petrus buitentoe gegaan en gehuil.

LIEDJIE:  Houtkruis opvoering
Weet jy dat dit God se plan was dat hulle Jesus kruisig, omdat Hy vir my en jou, ons almal, so liefhet, dat Hy nie wil hê dat ons eendag hel toe moet gaan nie.  God is vir ons so lief dat Hy toegelaat het dat daai nare mense vir Jesus kruisig, sodat ons kan lewe!!!
Gemeente sing:  God is liefde

God het toegelaat dat die mense vir Jesus doodmaak, sodat Sy plan kon werk, want weet jy, 3 dae nadat Jesus doodgegaan het, het God Hom weer lewendig gemaak, sodat ons eendag saam met Jesus by God kan wees.
’n Paar dae nadat Jesus lewendig geword het, het Jesus na Sy Pappa toe gegaan om daar Koning vir ONS te wees.  Deur Hom wat nou ons Koning is, kan ons vir Hom vra om ons sondes te vergewe en Hy sal ons vergewe en dan sal ons nie hel toe gaan nie.
Jesus wil hê jy moet na Hom toe kom en jou hartjie oopmaak vir Hom sodat Hy daarin kan kom woon, dan sal Hy in jou hartjie inkom en Hy sal altyd by jou wees.  Dan is jy Liewe Jesus se kind en sal ook jy eendag saam met Hom in die hemel wees.
LIEDJIE:  Maak oop jou hart opvoering
Kind vra:  Mamma, kan ek ook my hartjie vir Jesus gee?

Mamma:  Natuurlik my kind!!!

Kind:  Ek wil graag NOU my hartjie vir Jesus gee mamma!

Mamma:  Nou kom ons bid saam en vra Jesus om in jou hartjie te kom woon, 

                sommer vandag nog!  (jy kan jou eie woorde vir die gebed gebruik)
Weet jy wat gaan met ons gebeur, ons wat Jesus in ons hartjies het? Jesus gaan terugkom van die hemel na die aarde om ons te kom haal om vir altyd saam met Hom te wees, daar waar ons net bly gaan wees en nie meer hartseer nie.  Maar as jy nie vir Jesus in jou hartjie ingenooi het nie, gaan jy nie saamgaan as Jesus ons kom haal nie!

Gemeente sing:  Wie regeer

Daarom moet ons almal reg wees om saam met Jesus te gaan as Hy kom. (ALTER CALL)

Gemeente sing:  Ek wil gereed wees

